
Адбываецца	трансфармацыя	рэпартажу:	журналісты	адыходзяць	ад	выкары-
стання	дакументальных	шумоў	і	вядзення	прамых	уключэнняў	з	месца	падзей.	
Многія	ўвогуле	адмаўляюцца	ад	гэтага	жанру.	У	адрозненнt	ад	 іншых	радыё-
станцый,	канал	«Культура»	захоўвае	традыцыі	 і	прапануе	слухачам	класічныя	
рэпартажы.	У	тэксце	аналізуецца	змест	і	форма	матэрыялаў	гэтага	жанру,	адлю-
страваны	асаблівасці	рэпартажаў,	абумоўленыя	спецыфікай	радыёканала.	

Місія	канала	«Культура»	Беларускага	радыё	заключаецца	ў	папулярызацыі	
здабыткаў	 нацыянальнай	 і	 сусветнай	 культуры.	 Акрамя	 музычных,	
літаратурна-драматычных	 і	 публіцыстычных	 праектаў,	 што	 складаюць	
аснову	вяшчання,	 з	 дасягненнямі	 і	 праблемамі	ў	 свеце	мастацтва	 і	навукі	
знаёмяць	 інфармацыйныя	 перадачы,	 асновай	 якіх	 выступае	 рэпартаж.	 Ён	
дазваляе	найбольш	поўна	і	вобразна	асвятліць	культурныя	падзеі.	Мы	выявілі	
адметныя	 рысы	 сучаснага	 рэпартажу	 і	 ступень	 адпаведнасці	 матэрыялаў	
класічным	вызначэнням,	якія	прапануюць	айчынныя	і	замежныя	тэарэтыкі.	
Вызначылі	сучасны	стан	і	месца	рэпартажу	ў	эфіры	радыёканала	«Культура»,	
прааналізавалі	 з	 пункту	 гледжання	 структуры,	 тэматыкі,	 тыпалогіі	 і	
хранаметражу.	 Эмпірычную	 базу	 складаюць	 рэпартажы,	 што	 выйшлі	 ў	
эфір	у	сакавіку	2020	года	агульнай	колькасцю	28	у	рамках	выпускаў	навін	і	
перадач	«У	рытме	дня»	і	«У	кампаніі	з	«Культурай».	

Матэрыялы	 прысвечаны	 актуальным,	 значным	 для	 культурнай	
прасторы	 падзеям,	 з’явам.	 Яны	 раскрываюць	 наступныя	 мікратэмы:	
адкрыццё	 мастацкіх,	 гістарычных,	 літаратурных	 і	 змешаных	 выстаў,	
тэатральныя	 прэм’еры,	 выхад	 кніжных	 навінак	 і	 літаратурныя	 імпрэзы	
(найбольшая	 колькасць	 рэпартажаў	 прысвечана	 гэтай	 мікратэме	 –	 15),	
захаванне	гісторыка-культурных	помнікаў,	канцэрты	і	музычныя	фестывалі,	
кінематограф,	навуковыя	і	творчыя	канферэнцыі	і	інш.

Звернемся	 да	 тлумачэння	 радыёрэпартажу:	 «інфармацыйна-публі-
цыстычны	 жанр,	 які	 адлюстроўвае	 канкрэтную	 рэчаіснасць	 з	 дапамогай	
аповеду	 відавочцы	 пра	 падзею	 або	 з’яву	 на	 актуальную	 тэму,	 аповеду	
удзельнікаў	гэтай	падзеі	або	з’явы	і	«гукавой	карціны»,	што	стварае	«эфект	
прысутнасці»	[1,	с.	66].

Большасць	 рэпартажаў,	 якія	 былі	 намі	 прааналізаваныя,	 падзейныя	
(26),	у	эфір	выйшла	толькі	два	непадзейныя	рэпартажы.	Яны	прысвечаны	
праблеме	або	з’яве,	сітуацыі,	дзе	дакладнай	падзеі	няма,	але	інфармацыйная	
нагода	 відавочная.	 Сярод	 непадзейных	 вылучаецца	 адзін	 праблемны	
(матэрыял	пра	разбурэнне	сядзібы	Храптовічаў	у	Шчорсах)	і	пазнавальныя	
(матэрыял	пра	 кніжную	 серыю	«Беларускі	 кнігазбор»),	 якія	 раскрываюць	
сучасныя	праблемы	або	дасягненні,	служаць	асвеце	слухачоў.	Журналісты	
апавядаюць	пра	тое,	што	адбываецца,	не	з	месца	непасрэдна,	а	са	студыі.	
І	падзейныя,	 і	непадзейныя	рэпартажы	ў	пераважнай	большасці	запісныя.	
Але	 пры	 гэтым	 прысутнасць	 журналіста	 на	 месцы	 падзей	 застаецца	
абавязковай	 умовай	 стварэння	матэрыялу,	 бо	 рэпартаж	 –	 гэта	 апавяданне	
відавочцы.	Неабходна	адзначыць,	што	за	прааналізаваны	перыяд	вяшчання	
ў	эфіры	не	было	ніводнага	прамога	рэпартажу.	

Такім	чынам,	адмаўляючыся	ад	вядзення	рэпартажаў	з	месца,	журналісты	
абмяжоўваюць	 сябе	 ў	 выяўленчых	 сродках:	 у	 запісаным	 студыйным	
матэрыяле	 няма	 дакументальных	 шумоў,	 імітацыю	 акустычнага	 вобраза	
з	 накладаннем	 запісаных	 шумоў	 таксама	 не	 выкарыстоўваюць.	 Гэта	 не	
дазваляе	стварыць	паўнавартнаснае	адлюстраванне	падзеі.	Гукавая	карціна	
ствараецца	толькі	з	дапамогай	фрагментаў	інтэрв’ю,	запісаных	на	месцы,	бо	
ў	іх	прысутнічаюць	дакументальныя	шумы.

Такую	 тэндэнцыю	 можна	 тлумачыць	 як	 тэхналагічным	 развіццём,	
так	 і	 грамадскімі	 зменамі.	 У	 прыватнасці,	 Т.	 У.	 Малмыга	 адзначае,	 што	
«каштоўнаснымі	арыенцірамі	беларускага	радыёвяшчання	сталі	сацыяльна-
псіхалагічная	цікавасць	да	праблем	людзей,	 аналітычнасць,	 якія	паставілі	
на	 першае	 месца	 ў	 радыёрэпартажы	 аб’ект,	 тэму	 і	 праблему,	 а	 не	 час	
падзеі»	[2,	с. 258].	Таксама	адмова	ад	выкарыстання	шумоў	у	рэпартажах	
на	 канале	 «Культура»	 звязана	 з	 тэматыкай	матэрыялаў.	Не	 кожная	 падзея	
мае	 насычаную	 гукавую	 карціну.	 Напрыклад,	 гоман	 наведвальнікаў	
вернісажу	 ніяк	 не	 дапамагае	 ўявіць,	 чым	 адметная	 выстава.	 Мэтазгодна	
выкарыстоўваць	 шум	 і	 музыку	 ў	 матэрыялах	 пра	 канцэрты,	 музычныя	
фестывалі,	тэатральныя	пастаноўкі.	У	іншых	выпадках	запіс	матэрыялу	на	
месцы	бессэнсоўны.

В. В.	 Смірноў	 адзначае,	 што	 рэпартаж	 –	 сінтэтычны	 жанр,	 які	 можа	
ўключаць	у	сябе	элементы	замалёўкі,	інтэрв’ю	і	каментарыя	[3].	На	канале	

«Культура»	 рэпартажы	 маюць	 сінтэтычную	 прыроду,	 элементы	 іншых	
жанраў	уплываюць	на	раскрыццё	тэмы	матэрыялу.	У	падзейных	рэпартажах	
аўтары	 выходзяць	 за	 межы	 адлюстравання	 фрагмента	 рэальнасці:	 даюць	
пашыраны	 каментарый,	 выкарыстоўваюць	 элементы	 замалёўкі.	 Для	
журналістаў	 важна	 не	 толькі	 апісаць	 падзею,	 але	 і	 паглыбіць	 у	 кантэкст,	
пазнаёміць	з	удзельнікамі.	Акрамя	паведамлення	пра	факты,	падрабязнасцей	
апісальнага	 характару,	 даведачных	 адступленняў,	 у	 радыёрэпартажах	
прысутнічае	ацэнка	падзей	і	праблем,	эмацыйнае	адлюстраванне	і	вобразнае	
апісанне.

Такім	 чынам,	 рэпартаж	 у	 сучасным	 эфіры	 радыёканала	 «Культура»	
прысвячаецца	 актуальным,	 значным	 для	 грамадства	 падзеям	 і	 праблемам	
у	 сферы	 мастацтва	 і	 адукацыі,	 найбольш	 –	 літаратурным	 прэзентацыям.	
Такія	 матэрыялы	 –	 заўсёды	 аповед	 сведкі,	 абавязковай	 застаецца	
прысутнасць	 аўтара	 на	 месцы	 падзеі.	 Таму	 яны	 адпавядаюць	 класічнаму	
вызначэнню	 жанру.	 Пры	 гэтым	 назіраецца	 адыход	 ад	 актыўнага	
выкарыстання	 дакументальных	 шумоў	 і	 вядзення	 прамых	 рэпартажаў,	
стварэння	поўнай	«гукавой	карціны».	Пераважаюць	падзейныя	рэпартажы,	
прамыя	ўключэнні	цалкам	замянілі	 запісныя	матэрыялы,	што	тлумачыцца	
развіццём	тэхналогій,	грамадскім	ладам	і	спецыфікай	канала.	Хранаметраж	
рэпартажу	ў	выпусках	навін	складае	3	хвіліны,	у	перадачах	«У	рытме	дня»	і	
«У	кампаніі	з	«Культурай»	–	каля	7	хвілін.	І	накіраваны	матэрыялы	не	толькі	
на	інфармаванне,	але	на	аналіз	і	тлумачэнне.	Адлюстроўваючы	рэчаіснасць,	
рэпарцёры	дапамагаюць	зразумець	сутнасць	тэмы,	выконваюць	асветніцкую	
функцыю,	 бо	 без	 раскрыцця	 значэння	 падзеі	 матэрыял	 становіцца	
пашыраным	радыёпаведамленнем.	

